Antur yr Actau


Masnach Annheg!
Actau pennod 16, adnod 16 – 24
Rydyn ni’n cyfarfod gyda llawer o ferched yn llyfr yr Actau, a’r rheiny yn ferched gwahanol iawn i’w gilydd.  O fewn ychydig adnodau mae Luc yn mynd â ni o hanes Lydia, gyfoethog, llwyddiannus, annibynnol i hanes caethferch, person heb enw hyd yn oed.  Roedd y ferch yn cael ei defnyddio gan ei pherchnogion i wneud arian achos bod hi’n gallu dweud ffortiwn a rhagweld y dyfodol. 
Oedd hi’n gallu gwneud hyn?  
Wn i ddim (er – roedd hi’n spot on gyda’i geiriau am Paul a Silas!). Fydda i ddim yn darllen horoscopes (neu horrorscopes!) achos rydw i’n credu mai Duw sy’n trefnu ac yn gofalu am fy mywyd i, nid y sêr nac unrhyw beth arall.  Darllena Salm 31:15 a Iago 4:13-16. 
“Yn dy law y mae f’amserau,

Ti sy’n trefnu ‘nyddiau i gyd”  (Nantlais)
Ysbryd drwg oedd yn galluogi’r ferch yma i ddweud ffortiwn. Ac mae’r perchnogion yn ddrwg achos bod nhw’n ecsploitio’r ferch. Mae yna lawer o sôn y dyddiau hyn am Fasnach Deg a’r angen i ni brynu nwyddau sy’n cael eu cynhyrchu heb unrhyw ecsploitio. Mae gan bob un ohonon ni ran i’w chwarae os am weld pobl y byd yn cael eu trin yn fwy teg.  
Beth sy’n ddoniol yn yr adran yma ydy bod Dr Luc yn dweud bod Paul wedi iachau’r gaethferch nid oherwydd cariad / piti / daioni, ond achos bod hi’n mynd ar ei nerfau wrth ddweud yr un peth drosodd a throsodd!  Unwaith mae hynny’n digwydd, dydy’r perchnogion ddim yn gallu gwneud prês – ac mae hynny’n gwneud nhw’n flin, yn flin iawn. Mae nhw am ddial ar Paul a Silas ac yn eu cyhuddo o godi twrw. Does dim sôn am ASBO yn y dyddiau yma – mae’r gosb yn llym – curo gyda ffyn yn ddidrugaredd a charchar amdani.  Ac nid jyst carchar, ond y dwnjwn dyfnaf, a chlymu eu traed mewn cyffion. 

All neb ddweud bod Paul a Silas yn cael bywyd boring!  Un diwrnod maen nhw’n cysgu yn nhŷ cysurus Lydia, a’r noson wedyn maen nhw yn y carchar.  Cael eu symud o’r Hilton i’r lock-up. Tybed oedd y gaethferch wedi rhagweld hynny!
Gweddi

Arglwydd, rydyn ni’n gweddïo dros unrhyw un sy’n cael ei ecsploitio heddiw,

Dros bawb sy’n ymwneud â dweud ffortiwn, a’r ocwlt.

Dros bawb sy’n dewis ymddiried yn symudiadau’r sêr, yn lle ymddiried ynot ti, Dad sy’n ein caru. 

Dros bawb sy’n poeni am y dyfodol achos bod nhw......

Yn sâl, heb waith, yn gaeth i gyffuriau neu alcohol neu’n poeni am rywun maen nhw’n ei garu.

Amen. 

